
SEHEMU YA KWANZA 

1.0 UTANGULIZI 

1.1 Maelezo ya Awali 

Mheshimiwa Spika, kwa mujibu wa Kanuni ya 60 (6) (b) 

ya Kanuni za Kudumu za Bunge, Toleo la Februari, 2023, 

naomba kuwasilisha Maoni ya Kamati ya Kudumu ya 

Bunge ya Ardhi, Maliasili na Utalii Kuhusu Azimio la Bunge 

la Kuridhia Kurekebisha Mpaka wa Hifadhi ya Taifa ya 

Nyerere la Mwaka 2025.  

Mheshimiwa Spika, kwa kuzingatia mamlaka uliyopewa 

na Kanuni ya 136 (3) ikisomwa pamoja na Kanuni ya 60 

(3) ya Kanuni za Kudumu za Bunge, uliipa Kamati kazi ya 

kujadili na kuchambua Hoja ya Azimio la Bunge la 

Kuridhia Kurekebisha Mpaka wa Hifadhi ya Taifa ya 

Nyerere la Mwaka 2025 kama ilivyowasilishwa na Serikali.   

 

1.2 Namna Kamati Ilivyotekeleza Majukumu  

Mheshimiwa Spika, kama ilivyo kwa Kamati nyingine za 

kisekta, pamoja na masuala mengine, Kamati hii 

imepewa jukumu mahsusi la kuchambua na kufuatilia 

utekelezaji unaofanywa na Wizara ya Maliasili na Utalii 

kwa mujibu wa K/ifungu cha 7 (1) (d) cha Nyongeza ya 

Nane ya Kanuni za Kudumu za Bunge.  

Mheshimiwa Spika, baada ya kupokea ajenda ya kujadili 

Hoja hiyo, Kamati ilikutana na kufanya uchambuzi wa   

awali wa maudhui yanayopendekezwa na azimio hilo. 

Katika hatua hii, Kamati ilitathmini maudhui ya 

mapendekezo ya Serikali kwa maslahi mapana ya Taifa.   

Mheshimiwa Spika, baada ya hatua hiyo, Kamati ilipata 

fursa ya kujadili maudhui ya Azimio linalopendekezwa na 

Serikali kwa kupata maelezo ya Wizara ya Maliasiili na 

Utalii kama yalivyowasilishwa na Naibu Waziri Mhe. 

Dustan Luka Kitandula (Mb.). Katika maelezo yake, 

Serikali ilifafanua masuala mbalimbali yanayopatikana 

katika Azimio hilo ikiwemo malengo yake, pamoja na 

mawanda ya utekelezaji wa Azimio husika.  

Mheshimiwa Spika, kwa kuzingatia masharti ya Kanuni ya 

136 (8) na (9), Kamati ilijiwekea utaratibu na kuamua 

kusikiliza maoni ya Wabunge wengine, ambao sio 

Wajumbe wa Kamati ya Kudumu ya Ardhi, Maliasili na 

Utalii. Wabunge hao, ni wale ambao wanawakilisha 

wananchi ambao wanatoka maeneo yanayozunguka 

Hifadhi ya Taifa ya Nyerere, na kwa namna moja au 

nyingine wanaguswa na mapendekezo yaliyoletwa na 

Serikali.  

Mheshimiwa Spika, naomba nitumie fursa hii 

kuwashukuru sana wadau hao kwa kuwa, maoni, ushauri 

na uzoefu wao wa uhifadhi na changamoto zilizopo 

katika maeneo yao, vimesaidia Kamati kuboresha taarifa 

yake kuhusu Azimio hili.  

SEHEMU YA PILI 

2.0 UCHAMBUZI WA KAMATI 

2.1 Maelezo ya Awali 

Mheshimiwa Spika, Hifadhi ya Taifa ya Nyerere ilianzishwa 

rasmi kwa Tangazo la Serikali Na. 923 la tarehe 29 

Novemba, 2019. Hifadhi hiyo ina ukubwa wa kilometa za 

mraba 30,893. 

Mheshimiwa Spika, hifadhi hiyo, ilianzishwa kwa 

kupandisha hadhi iliyokuwa sehemu ya Pori la Akiba la 

Selous ambalo lilikuwepo kwa mujibu wa Tangazo la 

Serikali Na. 275 la Mwaka 1974. Pori hilo lilikuwa na 

ukubwa wa kilometa za mraba zipatazo 50,000. Kwa 

muktadha huo, sehemu ya Pori la Akiba la Selous lilibaki 

na kilometa za mraba 18,020.54 na kutambulika upya 

kisheria kwa Tangazo la Serikali Na. 459 la Mwaka 2021. 

Mheshimiwa Spika, kwa Azimio hili, Serikali inapendekeza 

kupunguza ukubwa wa Hifadhi ya Taifa ya Nyerere (NNP) 

kwa kumega eneo lenye ukubwa wa kilometa za mraba 

1,617. Hivyo basi, baada ya Azimio hili, hifadhi hiyo sasa 

itakuwa na ukubwa wa kilometa za mraba 29,276 kutoka 

kilometa za mraba 30,893 za awali. 

Mheshimiwa Spika, kati ya kilometa za mraba 1,617 

zinazomegwa kwa azimio hili, mgawanyo wake 

unapendekezwa kuwa kama ifuatavyo: - 

a) Kilometa za mraba 195.64 kwenda Pori la Akiba la 

Selous (Selous Game Reserve); 

b) Kilometa za mraba 687.46 kwenda kwenye Jumuiya za 

Hifadhi za Wanyamapori (WMAs); 

c) Kilometa za mraba 259.55 kwenda kwenye vijiji na 

TANESCO (kwa maelezo ya Serikali, kati ya hizo, 

kilometa za mraba 119.55 zinakwenda kwenye vijiji na 

kilometa za mraba 140 kwa ajili ya mitambo na ofisi za 

TANESCO); na 

d) Kilometa za mraba 474.35 zitakuwa ni Hifadhi ya Msitu 

wa Taifa kwa ajili ya shughuli nyingine za maendeleo. 

 

2.2 Malengo ya Kurekebisha Mpaka wa Hifadhi ya Taifa ya 

Nyerere (NNP) 

Mheshimiwa Spika, katika maelezo yaliyowasilishwa na 

Serikali, Kamati imebaini kwamba, wakati wa kuanzisha 

Hifadhi ya Taifa ya Nyerere (NNP) kwa kumega sehemu 

iliyopandishwa hadhi kutoka Pori la Akiba la Selous, 

mipaka iliyotumika haikufuata mipaka ya Pori la Akiba la 

Selous. Baadhi ya maeneo na mipaka hiyo, haikuendana 

na mpaka wa asili wa Mto Rufiji ambao, kwa maelezo ya 

Serikali, ndiyo alama ya asili kati ya Hifadhi ya Taifa 

Nyerere na Pori la Akiba la Selous.  

Mheshimiwa Spika, hali hiii ilisababisha kuwepo kwa 

malalamiko yatokanayo na changamoto ya kuingiliana 

kwa mipaka ya Hifadhi ya Taifa ya Nyerere na maeneo 

yaliyohifadhiwa ya Pori la Akiba la Selous. Muingiliano 

huo, pia unahusisha Vijiji, na Jumuiya za Hifadhi za 

Wanyapori (WMAs) za Mbarang’andu, Juhiwangumwa, 

Nalika, Jukumu, Magingo na Iluma.   

Mheshimiwa Spika, mapendekezo ya marekebisho hayo 

yana lengo la kupata ufumbuzi wa migogoro ya mipaka 

baina ya maeneo yaliyohifadhiwa. Aidha, hatua hii ni 

sehemu ya jitihada za Serikali kuhakikisha kwamba 

changamoto mbalimbali katika eneo hilo zinapata 

ufumbuzi wa kudumu ili kuwezesha uwekezaji na shughuli 

nyingine kuendelea kwa pamoja. 

2.3 Uchambuzi wa Maudhui ya Mgawanyo na Matumizi  ya 

Eneo Linalomegwa Kutoka Hifadhi ya Taifa ya Nyerere 

(NNP) 

Mheshimiwa Spika, katika uchambuzi wa maudhui ya 

mgawanyo na matumizi ya eneo linalopendekezwa 

kumegwa, Kamati ilitathimini ili kujiridhisha iwapo maslahi 

mapana ya nchi yamezingatiwa kikamilifu kwa 

mapendekezo yanayoletwa na Serikali. Kwa muktadha 

huo, Kamati ilifanya tathmini katika maeneo yafuatayo: -  

a) Umuhimu wa kumega eneo la Hifadhi ya Taifa 

Mheshimiwa Spika, moja kati ya eneo ambalo Kamati 

ilitaka kujiridhisha, iwapo kuna  umuhimu wa kumega 

eneo hilo ambapo hapo awali, Bunge hili liliridhia 

kuwa liwe sehemu ya Hifadhi za Taifa.  

Mheshimiwa Spika, baada ya kutathmini kwa kina 

suala hilo, Kamati imejiridhisha kwamba, wakati wa 

uanzishwaji wa Hifadhi ya Taifa ya Mwalimu Nyerere, 

kulikuwepo na malalamiko kwamba, hifadhi hiyo 

ilimeza baadhi ya maeneo ya vijiji, na baadhi ya 

maeneo ya WMAs.  

Mheshimiwa Spika, kwa kuwa Bunge ni chombo cha 

uwakilishi, ilizingatia masuala hayo hasa kwa kuwa 

mustakabali wa wananchi uliguswa kwa sehemu 

fulani. Kwa muktadha huo, Kamati ina maoni kwamba 

hatua hiyo ni suala lenye uendelevu na ustawi wa 

wananchi iwapo tu, eneo ambalo linatengwa kwa 

matumizi ya ardhi ya vijiji inaendana na mahitaji halisi 

ya sasa na ya baadae. 

b) Kiwango cha ardhi kinachotengwa kwa kulinganisha 

na matumizi yanayokusudiwa  

Mheshimiwa Spika, kwa kuzingatia masuala 

yaliyoanishwa hapo juu, Kamati pia ilifanya tathmini ya 

kupima kiwango cha ardhi kinachotengwa kwa 

kulinganisha na matumizi yanayokusudiwa. Mathalani, 

katika mapendekezo yanayoletwa na Serikali, ilibaini 

kwamba, eneo linalotengwa kwa ajili ya matumizi ya 

vijiji linaweza kutafsiriwa kwamba ni dogo ukilinganisha 

na eneo ambalo linatengwa kwa uhifadhi na shughuli 

nyingine za maendeleo. Ili hoja hii iwe na mashiko, ni 

vyema Serikali, kila mara ikawa na majibu kuhusu 

mahitaji halisi ya wananchi hususan katika maeneo 

ambayo yanapakana na maliasili za nchi. 

SEHEMU YA TATU 

3.0 MAONI YA KAMATI 

3.1 Mipango ya Matumizi Bora ya Ardhi 

Mheshimiwa Spika, kwa kuwa suala la matumizi ya ardhi ni 

suala mtambuka, Kamati inashauri Serikali kuhakikisha 

kwamba, Wizara ya Ardhi, na taasisi nyingine zote za 

Serikali husika, zinashirikishwa kuandaa mipango endelevu 

ya matumizi bora ya ardhi hiyo. Hoja hii imejengwa katika 

msingi kwamba, eneo ambalo linatengwa, lina uhusiano 

wa moja kwa moja na suala zima la uhifadhi wa maliasili, 

wanyamapori, mimea, mazalia ya wanyamapori na 

vyanzo vya maji.  

3.2 Ushirikishwaji wa Kamati za Ardhi za Vijiji 

Mheshimiwa Spika, hatua ambayo Serikali inapendekeza 

kuchukua, ni hatua ambayo inatarajiwa kupanua wigo wa 

fursa za kimaendeleo, shughuli za kiuchumi na uwekezaji. 

Kwa kuzingatia suala hilo, Kamati inashauri kwamba, 

Serikali ishirikishe kikamilifu Kamati za Ardhi za Vijiji, ili 

kuepuka uwezekano wa kutokea migogoro ya mgawanyo 

wa ardhi.  

3.3 Kuendelea Kurekebisha Mpaka katika Hifadhi ya Taifa ya 

Nyerere 

Mheshimiwa Spika, katika kushughulikia Aizimio hili, Kamati 

imebaini kuwa kuna vijiji na maeneo ya mipaka ya 

utawala yanayozunguka Hifadhi ya Taifa ya Nyerere 

ambayo hayajaguswa na Azimio hili lakini yana migogoro 

ya mipaka. Kamati inashauri kuwa Serikali iendelee 

kufanya tathmini ya kina na kuja na Azimio ambalo 

litashughulikia migogoro yote ya vijiji na maeneo mengine 

ambayo yanazunguka hifadhi hiyo. Aidha, katika 

kushughulikia migogoro hiyo, Serikali ihakikishe 

inawashirikisha wananchi na wawakilishi wanaotoka katika 

maeneo hayo. 

3.4 Kurekebisha Mipaka katika Hifadhi Zingine za Taifa 

Mheshimiwa Spika, Kamati imebaini kuwa katika baadhi 

ya maeneo yanayozunguka hifadhi nyingi za Taifa yana 

migogoro ya mipaka kati ya vijiji na maeneo mengine ya 

Utawala. Kwa mfano katika Hifadhi ya Taifa ya Mto Ugala 

na Hifadhi ya Taifa ya Ruaha kumekuwa na malalamiko ya 

muda mrefu kuhusu mipaka ya vijiji vinavyozunguka 

maeneo hayo. Kamati inaitaka Serikali kuhakikisha 

inafanya tathmini ya kina na kuandaa maazimio ya 

kurekebisha mipaka katika hifadhi mbalimbali nchini ili 

kuondoa migogoro ya ardhi katika vijiji na maeneo 

yanayozunguka hifadhi hizo. Ni maoni ya Kamati kuwa 

kama ushauri huu utatekelezwa utaimairisha uhifadhi 

endelevu na kuongeza ushiriki wa wananchi katika 

shughuli za uhifadhi nchini.  

SEHEMU YA NNE 

4.0 HITIMISHO 

4.1 Shukrani 

Mheshimiwa Spika, naomba nichukue fursa hii 

kukushukuru kwa dhati wewe binafsi, ukisaidiwa na Naibu 

Spika na Wenyeviti wa Bunge kwa kuliongoza vema 

Bunge hili na kwa namna ambavyo umeipa Kamati 

ushirikiano. Ushauri wako na maelekezo yako vimekuwa 

ni nyenzo muhimu katika ufanisi wa utekelezaji bora wa 

majukumu ya kila siku ya Kamati. 

Mheshimiwa Spika, nawashukuru kwa dhati Wajumbe wa 

Kamati ya Kudumu ya Bunge ya Ardhi, Maliasili na Utalii, 

ambao katika kutekeleza majukumu yao kikatiba, 

walichambua, kujadili, na kutoa maoni mbalimbali kwa 

lengo la kuboresha maudhui ya Azimio hili. Kwa 

kutambua mchango wao, naomba majina yao yaingie 

katika Taarifa Rasmi za Bunge kama ifuatavyo: - 

1. Mhe. Timotheo P. Mnzava, Mb   -  Mwenyekiti 

2. Mhe. Najma Murtaza Giga, Mb            -  M/Mwenyekiti 

3. Mhe. Alaudin Hasham Salim, Mb  -  Mjumbe 

4. Mhe. Cecilia Daniel Paresso, Mb  -  Mjumbe 

5. Mhe. Asia Abdulkarimu Halamga, Mb - Mjumbe 

6. Mhe. Khalifa Salum Suleiman, Mb  -  Mjumbe 

7. Mhe. Askofu Josephat M. Gwajima, Mb -   Mjumbe 

8. Mhe. Neema William Mgaya, Mb  -  Mjumbe 

9. Mhe. Innocent Bilakwate, Mb  -        Mjumbe 

10. Mhe. Maida Hamadi Abdallah, Mb  -  Mjumbe 

11. Mhe. Oliver Daniel Semuguruka, Mb  -  Mjumbe 

12. Mhe. Taska Restituta Mbogo, Mb   -  Mjumbe 

13. Mhe. Lucy Thomas Mayenga, Mb   -  Mjumbe 

14. Mhe. Suleiman Haroub Suleiman, Mb  -  Mjumbe 

15. Mhe. Munira Mustafa Khatibu, Mb  -  Mjumbe 

16. Mhe. Dkt Florence G. Samizi, Mb   -  Mjumbe 

17. Mhe. Emmanuel A. Mwakasaka, Mb   -  Mjumbe 

18. Mhe. Festo Richard Sanga, Mb    -  Mjumbe 

19. Mhe. Josephine Thabita Chagula, Mb -  Mjumbe 

20. Mhe. Shaban Omari Shekilindi, Mb   -  Mjumbe 

21. Mhe. Ester Lukago Midimu, Mb     -  Mjumbe 

22. Mhe. Asha Juma Abdallah, Mb    -  Mjumbe 

Mheshimiwa Spika, mwisho lakini si kwa umuhimu, 

naomba nimalize kwa kuwashukuru Watumishi wote wa 

Bunge chini ya uongozi thabiti wa Katibu wa Bunge Ndg. 

Baraka I. Leonard kwa kuiwezesha Kamati kutekeleza 

majukumu yake ipasavyo wakati wote. 

4.2 Uamuzi Kuhusu Hoja 

Mheshimiwa Spika, baada ya maelezo hayo naomba 

Bunge lako sasa lijadili na kuridhia Azimio la Bunge la 

Kuridhia Kurekebisha Mpaka wa Hifadhi ya Taifa ya 

Nyerere la Mwaka 2025, kama ilivyowasilishwa na Mtoa 

Hoja. 

Mheshimiwa Spika, naomba kuwasilisha na ninaunga 

mkono Hoja. 

 

Timotheo Paul Mnzava, Mb. 

MWENYEKITI WA KAMATI YA KUDUMU YA  

BUNGE YA ARDHI, MALIASILI NA UTALII 

 

26 Juni, 2025 


